
Ganeshvarakritam Subrahmanya Stava

గణేశ్వరకృతం సుబ్రహ్మణ్యస్తవః

(శివరహస్యాన్తర్గతే  ఈశాఖ్యే)
గణేశ్వర ఉవాచ ।
శ్రీమచ్చన్ద్రకలాధరాత్మజమజం   శ్రృఙ్గారశోభాకృతిం 
గౌరీపీనఘనస్తనామితపయః సారజ్ఞమజ్ఞాసనమ్   ।
అమ్భోజప్రభవాభిమానజలదోదఞ్చత్ప్రచణ్డానిలం 
సుబ్రహ్మణ్యమగణ్యపుణ్యచరితం  వన్దే పరం దేశికమ్ ॥ ౧౭౮॥
కారావాసనివాసఖిన్నవిధిహృత్కఞ్జాత  భానుం పున-
స్తద్వక్త్రాబ్జచతుష్టయస్తుతిమహాకల్యాణశీలం    విభుమ్ ।
క్రౌఞ్చారిం  పితృపాదవన్దితపదం  షాణ్మాతురం శాఙ్కరిం
సుబ్రహ్మణ్యమగణ్యపుణ్యచరితం  వన్దే పరం దేశికమ్ ॥ ౧౭౯॥
ఓఙ్కారార్థ సమర్థనార్థకవచోభూషావిశేషాన్వితం 
పాథోజాభషడాననం శిఖికులాధీశోరుతుఙ్గధ్వజమ్  ।
స్కన్దం  సున్దరకున్దదన్తమనఘం    శమ్భోర్గురుం  శాశ్వతం
సుబ్రహ్మణ్యమగణ్యపుణ్యచరితం  వన్దే పరం దేశికమ్ ॥ ౧౮౦॥
శర్వాణీప్రణవోపదేశ  చతురశ్రీకణ్ఠకణ్ఠీరవ   -
శ్రోతారం  రజనీశుభాఙ్కవిలసత్సింహామసనస్థం  గుహమ్ ।
వల్లీపీనపయోధరేక్షణపరం  స్వర్ణాహిరాజాకృతిం
సుబ్రహ్మణ్యమగణ్యపుణ్యచరితం  వన్దే పరం దేశికమ్ ॥ ౧౮౧॥
బ్రహ్మాణ్డైకసహస్రకాష్టభరణప్రాచుర్యధైర్యస్ఫుర      -
త్కోపాటోపదురాపపాపఘటితాహఙ్కారశూరాన్తకమ్ ।
సేనాన్యం సురమాన్యమున్నభుజం చిన్తాబ్ధికుమ్భోద్భవం
సుబ్రహ్మణ్యమగణ్యపుణ్యచరితం  వన్దే పరం దేశికమ్ ॥ ౧౮౨॥
మార్తాణ్డాయుతభాసమానమణిభృల్లావణ్యతారుణ్యజి  -

త్తత్కారుణ్యశరణ్యపఞ్చకమయప్రోద్యత్ఫణాశాలినమ్   ।
దివ్యాఙ్గం  భవభఙ్గసఙ్గతకృపా   తుఙ్గోత్తరఙ్గాలయం  
సుబ్రహ్మణ్యమగణ్యపుణ్యచరితం  వన్దే పరం దేశికమ్ ॥ ౧౮౩॥
సేవాతత్పరమానవార్పితబృహత్కూశ్మాణ్డపాదావనీ -
తూలస్థూలమరీచిసర్షపసమగ్రోపాయనం    మాయినమ్ ।
నానావాద్యమృదఙ్గశఙ్ఖపటలీ   ఘోషాఙ్కపూజాన్వితం
సుబ్రహ్మణ్యమగణ్యపుణ్యచరితం  వన్దే పరం దేశికమ్ ॥ ౧౮౪॥
పుత్రస్నేహవిమోహవర్ధితశివావక్షోజకుమ్భస్రవ   -
న్నీరాపూరకుమారపూర్వవిలసద్ధారాతటీవాసినమ్  ।
విష్ణుబ్రహ్మసురాసురార్చితమణిస్వర్ణోజ్జ్వలత్పాదుకం   
సుబ్రహ్మణ్యమగణ్యపుణ్యచరితం  వన్దే పరం దేశికమ్ ॥ ౧౮౫॥
దేవం శక్తిధరం  కుమారమతులం దివ్యావతారం వటుం
భావాతీతమతీతసంసృతిమనః పద్మాగ్రసద్మప్రియమ్   ।
భక్త్యా యే ప్రణమన్తి  తే గతభయాః కారుణ్యభాజః సదా
భుక్త్వా భోగసుఖం త్వదీయకృపయాముక్తా భవన్తి ధ్రువమ్  ॥ ౧౮౬॥
॥ ఇతి శివరహస్యాన్తర్గతే  గణేశ్వరకృతం సుబ్రహ్మణ్యస్తవః  సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః । ౩౮ । ౧౫౬-౧౮౬ ॥

- .. shrIshivarahasyam . IshAkhyaH dvAdashamAMshaH . 38 . 156-186 ..

Notes:

Gaṇeśvara గణేశ్వర eulogize Subrahmaṇya సుబ్రహ్మణ్య  towards the conclusion of the

discourse of The ŚivaRahasyam శివరహస్యమ్.

